
Национальной библиотекаын «Удмурт шаер» клуб тунсыко пумиськон ортчытӥз: пӧртэм аръёсы Эстониысь ӵыжы-выжы луись калыкъёслэн программазыя премиез басьтэмъёсты данъян.

Национальной бибилиотекаысь валтӥсь бибилиотекарь Галина Сергеева верамъя, 2007-тӥ арысен кутскыса, «Фенно-угрия» фонд финн-угор гожъяськисьёс пӧлын литературая вожвылъяськон ортчытъя. Отын эскерисько ар куспын гожтэм произведениос, кылысь кылэ берыктэмъёс, нылпиослы сӥзем ужъёс, наукая книгаос. Вормисьёслэн нимъёссы нырысетӥ ноябре шараясько, асьмелэсь югдытӥсьмес Кузебай Гердэз ыбон нуналэ. Оглом вераса, та премилэн 27 лауреатъёсыз ни. Асьме шаерысь – сизьымез.


Премиез басьтэм муртъёс: Люза Бдретдинова, Ульфат Бадретдинов, Сергей Матвеев, Михаил Атаманов но Ангелина Решетникова – ӵошатсконэ пыриськемзы пумысен вераськизы. Жаляса верано, Екатерина Макарова но Надежда Пчеловодова пумиськонэ лыктыны ӧз быгатэ.


Премиос ласянь но туала литературалэн азинскемез пумысен асьсэлэсь малпанъёссэс веразы Удмурт Кун университетысь тодосчиос Татьяна Зайцева но Виктор Шибанов. Соос пусйизы: умой, тросэз гожъяськисьёс та вожвылъяськонэ пырисько, эстонъёс соослэсь ужъёссэс ӟечен лыдъяло, коньдон премия сёто. Та пумысен бадӟым тау кароно эстон кылбурчилы Арво Валтонлы. Но куд-ог дыръя паймоно, кызьы соиз я таиз гожъяськись сыӵе премиозь вуиз меда шуыса.


Татьяна Зайцева нимысьтыз вераськиз на удмурт литератураын критика тырмымтэ пумысен.

